
иштин ЖАЛПЫ МҮНӨЗДӨМӨСҮ


ХХ кылымдын алкагында кыргыз мамлекети өз эгемендигине ээ болуп, үчүнчү миң жылдыкка карай өнүгүү жолуна түштү. Ошол ХХ кылымдын актуалдуу проблемаларын чагылдырып, көркөм адабиятты мазмундук жана формалык жактан байытуунун, турмуш чындыгын эстетикалык өздөштүрүүнүн башкача багытын, жаңы ыкмаларын ачууну заманыбыз улуу сүрөткерлерден талап кылат.


Бул жагынан алганда, белгилүү жазуучубуз Ч.Айтматов да адамзат турмушундагы социалдык, руханий өзгөрүүлөргө сүрөткерлик көз караш менен карап, мезгил бийиктигинен туруп баа берип, өзүнүн чыгармаларында адам таануудагы борбордук курч маселелердин бири болгон «Канткенде адам уулу адам болот?» деген маселени окурмандарга тартуулайт. 

Мына ушул АДАМ болуунун тунук башаты болгон бала жана балалык темасы жазуучунун чыгармачылыгында өзөктүү орунду ээлеген. 


Сүрөткердин өзгөчөлүгү, ал атайын балдарга арнап чыгарма жазбаса да, чыгармаларынын дээрлик бардыгында бала темасына өзгөчө орун берген. Атасы Төрөкул саясий репрессиянын курмандыгы болуп, өз мезгилинде кичинекей Чыңгыз атасыз балалыктын да ачуу даамын таткан. Ата мээримине канбаган армандуу балалыктын атага болгон сагыныч, кусалыктын издерин биз анын “Ак кеме”, “Эрте келген турналар” повесттеринен жолуктурабыз. Ошондой эле, чыгармаларынын көбү Ата-Мекендик согуштун катаал күндөрүндөгү кыйынчылыктарды сүрөттөөдөн башталып,  согушка байланышкан балдардын тагдыры ар түрдүү жагдайда орун алат. Улуу согуш кезиндеги өспүрүм курактагы Ч.Айтматов ошол катаал жылдардын бардык ой-чуңкурларын өз көзү менен көрүп, ушул теманы кеңири да, терең да иштеп чыккан чалгынчы десек туура болот.

Мына ушундай деңгээлден алып караганда да сүрөткер өзүнүн балалык чагында өз башынан өткөргөндөрдү чыгармаларында так, даана, таасын чагылдыруу менен катар ошол доордун, коомдун, адамдын жүзүн ачык-айкын чагылдырат. Ч.Айтматовго окшогон зор чеберлер ошол кичине баланын турмушунан да жалпы адамзаттык, дүйнөлүк алкактагы маанилүү маселелерди көрө билип, көркөм теманы көрккө айландырган.

Бүгүнкү күндө ааламдашуунун өсүп-өнүккөн мезгилинде рухий жардылыктан улам коомдо өкүм сүрүп жаткан түрдүү баш аламандыктар, экологиялык, экономикалык, саясий, диний карама-каршылыктардын негизинде адам баласынын башына түшкөн оор кыйынчылыктар, үй-бүлөө институтунун бекемдигине доо кетирип жаткан коомдук терс көрүнүштөр  ата-энесиз чоңойгон, алардын мээримине зар болгон, жетимдиктин чеңгелинде калган балдар менен өспүрүмдөрдүн тагдыры сүрөткерди ар дайым тынчсыздандырып келген. Мындай тынчсыздануу Ч.Айтматовдун чыгармачылыгындагы кубаттуу тематикалык агымдардын бири-балдар темасынын башаты болгон «Атадан калган туяк» аңгемесинен тартып «Бетме-бет», «Жамийла», «Эрте келген турналар» «Делбирим», повесттеринде жана «Кызыл алма» аңгемеси, «Кыямат» романы менен катар «Кассандра тамгасында» адам баласы жашаган жер үстүндөгү ыпластык, кара ниеттик менен кара мүртөздүк, теңсиздик менен адилетсиздиктен баш тартып, төрөлүүнү каалабаган эненин курсагындагы наристелердин «…мен-кассандра-эмбрион, эч кимге артык жүк болбой туулбай туруп, туна чөгүүнү артык көрөм. Менин жашагым келбейт, келбейт…» деп жашоодон баш тартууга аргасыз болгон түйүлдүктөргө чейин ойлонгондугунан көрүүгө болот.

Изилдөөнүн актуалдуулугу. Сүрөткердин, тагыраак айтканда жазуучунун чыгармаларынын жанрдык табиятын, идеялык-көркөмдүк өзгөчөлөгүн жана көркөм бийиктигин изилдөөгө алган көптөгөн кандидаттык, докторлук диссертациялар, монографиялык эмгектер менен катар адабий-сын макалалар жазылды. 
Айтматов таануучулар жазуучунун чыгармаларындагы табият, адабий таасир, фольклор менен байланышы жана башка темалардын үстүндө иштешүүдө. Ал эми биз изилдеп жаткан «бала» темасы көз жаздымда калган сыяктуу. 

Бул тема адабият таануу багытында атайын, системалуу изилдене элек. Ошондуктан заманыбыздын залкар жазуучусунун чыгармаларындагы балдар образдарынын көркөм поэтикалык функциясын жана алар аркылуу көтөрүлгөн идеялык-тематикалык проблемаларды атайын ырааттуу изилдөөгө алуунун зарылчылыгы турат.

Диссертациялык иштин темасынын илимий программалар менен болгон байланышы. Илимий иштин темасы Кыргыз Республикасынын Улуттук Илимдер Академиясынын Ч.Айтматов атындагы Тил жана адабият институтунун илимий-изилдөө иштеринин тематикалык планы менен дал келет.
Изилдөөнүн максаты. Изилдөөнүн негизги максаты Ч.Айтматовдун прозаларында бала жана балалык темасынын ээлеген орду, тема, идея, каармандардын образынын, мүнөзүнүн жана чыгарманын концепциясынын ачылышындагы ролун жана аларды сүрөттөөдөгү жазуучунун чеберчилигин ачуу.

Изилдөөнүн милдети. Ч.Айтматовдун чыгармаларындагы бала жана балалык темасы илимий иштин негизги изилдөө объектиси болгондуктан, диссертациялык иште төмөнкү милдеттер коюлду:

· жазуучунун балалыгы – анын чыгармачылыгынын түгөнбөс булагы;

· Ч.Айтматовдун аңгеме, повесть, романдарындагы бала жана балалык темасынын ээлеген орду, анын функциясы;

· жазуучунун повесттеринде адам жана коом маселесинин  чагылдырылышындагы бала каармандардын ролу;

· бала дүйнөсүн чагылдырууда сүрөткердин пейзаж, табият көрүнүштөрү жана жан – жаныбардын көркөм образдарын пайдалануу ыкмаларына баа берүү;

· жазуучунун чыгармаларындагы балдардын образдарынын көркөм мүнөз катары иштелишине адабий талдоо жүргүзүү;

· көркөм чыгармалардын сюжеттик структурасына жана образдар системасына кайрылуу. 

Иштин жаңылыгы. Диссертациялык ишибиз Кыргыз адабият таануу илиминде Ч.Айтматовдун чыгармаларындагы балдардын образын жана балалык темасын изилдеген алгачкы илимий эмгектерден болуп саналат. 

Изилдөөнүн практикалык мааниси. Диссертациялык изилдөөбүздүн илимий жыйынтыктары монография түрүндө жарыяланып, жогорку окуу жайларында Ч.Айтматовдун чыгармачылыгын, анын ичинде жеке чыгармаларын окутуп үйрөтүүдө пайдаланылат. Ошондой эле орто мектептин мугалимдерине, жалпы эле адабият сүйүүчүлөргө жана ушул багыттагы кийинки адабий изилдөөлөр үчүн илимий-практикалык, таанып билүүчүлүк жактан маанилүү булактардын биринен болмокчу. 


Коргоого коюлуучу негизги жоболор:

- Ч.Айтматов кайсы гана темага кайрылбасын, өзүнө гана тиешелүү болгон чыгармачылык жүзү болгон, өзү гана туюп-сезген, жан дүйнөсүндө түйшөлгөн турмуштук чындыкты баланын көзү менен карап, чындыкты жазат, жасалмалуулук жок.

- Ч.Айтматовдун чыгармаларында негизги басым башкы фигуранын башкача айтканда, баланын ички дүйнөсүнө коюлуп, жалгыздык, ишеним, сүйүү,  аруулук, жашоо менен күрөшүү, коомдогу аткарган милдети жана башка темалары кеңири чагылдырылган.


- Ч.Айтматовдун повесттеринде балдардын тактап айтканда, өспүрүмдөр арасындагы бөтөнчөлүктүн ар тараптуу,терең ачылгандыгы өзгөчө белгиленди. 


Изилдөөчүнүн жеке салымы.

- Ч.Айтматовдун чыгармачылык дүйнөсүнүн ичинен балдар дүйнөсү камтылган аңгеме-повест, романдарына кайрылып, биринчи ирет тематикалык тартипте  каралгандыгы;

- Ч.Айтматовду жазуучулугунан мурун ойчул адам катары анализге алынгандыгы;


- Балдардын жан-дүйнөсүн ачууда көбүнчө пейзаждык сүрөттөөлөрдү параллель колдонгондугуна сереп салынышы;

- Жазуучу үчүн «балалык»  – адам духун чагылдыруунун эффективдүү жолу жана чыгармачылыгынын манилүү булагы экендиги анализге алынгандыгы.
Изилдөөнүн апробацияланышы. 
Диссертациялык иш КР УИАнын Ч.Айтматов атындагы Тил жана адабият институтунда Проблемалык жана Окумуштуулар кеңешинде талкуудан өтүп сунуш кылынды. Иштин негизги мазмуну Улуттук аттестациялык комиссия тарабынан белгиленген илимий басылмаларда («БГУ жарчысы», «Социальные и гуманитарные науки», КР УИАнын Тил жана адабият институнунун «Тил, адабият жана искусство маселелери» жана Улуттук университеттин «Кабарларында») жарыяланган. Ошондой эле конференцияларда жасалган докладдарда, билдирүүлөрдө чагылдырылган.
Иштин структурасы. 
Иш киришүүдөн, үч негизги главадан, сегиз параграфтан жана бала каармандардын психологиясын, жаш өзгөчөлүгүн, мүнөзүн билдирген схемалык таблицадан, корутундудан жана адабияттардын тизмесинен турат. Жалпы көлөмү 196 бет.
ИШТИН КЫСКАЧА МАЗМУНУ
Киришүүдө диссертациялык иштин жалпы мүнөздөмөсү, теманын актуалдуулугу, негизги максаты жана милдеттери, изилдөөнүн илимий-теориялык жана практикалык мааниси, иштеги илимий жаңылыктар, теориялык жоболор, изилдөөнүн методологиясы, иштин апробацияланышы көрсөтүлгөн.
I глава «Ч.Айтматовдун көркөм дүйнөсүндөгү бала жана балалык темасы жана реалисттик сүрөттөө» деп аталып, изилдөөнүн алдына коюлган эки милдеттин биринчисин чечүүгө арналат. Жазуучунун балалыгы кандай өттү, кандай таасирлер балалык баёо мүнөзүнө оң жана терс жактарын тийгизди. Кандай тарбияда чоңоюп, эл катмарынын кандай сапаттарынан азыктана алды? - деген суроолорду чечмелөө менен «Жазуучунун балалыгы–анын чыгармаларынын булагы» деген биринчи параграф башталат. Тактап айтканда, жазуучу өзүнүн балалык чагынан көп нерселерди сиңирип алуу менен аларды кийинки жолуна азык катары пайдалануу аркылуу келечегин бекемдегенине кеңири обзор берилди. Чыңгыз Айтматовдун балалык жана өспүрүм курагы өтө эле катаал мезгилге туш келген, бирок, кантсе да балалыгын ошол балалыктын катаал учуру аркылуу эмес, эсинде калган эң бир сонун ажайып күндөрүнөн айтуу менен эскергендиги жөнүндө болот.
Алгачкылардан болуп болочок жазуучу үчүн Айымкан чоң эненин тубаса билимдүүлүгү бул кадыресе турмуштук көрүнүш эмес, мында элдик тарбиянын булагы, ошону менен бирге болочок жазуучуга руханий-эстетикалык багаж болуучу турмуштук тажрыйбанын жаткандыгы жөнүндө кабар берилет. Мына ошол Айымкан эненин улуулугу, элдик каада-салтка сугарылган касиеттери «Жамийла» повестинде бекеринен чагылдырылбаганы түшүндүрүлөт жана Айымкан чоң эне сөздүн толук маанисинде келечектеги жазуучу үчүн анын чыгармаларынын түгөнгүс булагы болгондугу белгиленет. 


Айымкан чоң эне сыяктуу адамдар аркылуу кыргыз эли нечен кылымдап салт-санаасын, «Манас» үчилтигинен баштап, кенже эпостор, дастан, айтыш, жөө жомок, уламыш, легендаларды ооздон-оозго, муундан-муунга жеткизип келгендиги менен баалуу. Ч.Айтматов ошол элдик булактан алынган мурастарын «Ак кемеде» «Бугу-Эненин жомогу», «Деңиз бойлой жорткон Ала-Дөбөттө» «Айым-Балык», «Кылым карытар бир күндө» «Найман эне» сыяктуу элдик уламыш айтымдарды пайдаланса, кыргыз элинде гана эмес дүйнө элине белгилүү болгон «Манас» эпосунун башкы каарманы Манас баатырдын ысымы көптөгөн чыгармаларында кайталанып турат. Бул жөнүндө айрыкча «Эрте келген турналарда» өтө орундуу пайдаланат. 
«Балалыгым» аттуу китебинде сүрөттөлгөн кыргыз көчүнө байланыштуу элдик каада-салттар жазуучунун балалыгына өзгөчө таасирин тийгизгендиги жөнүндө сөз болот. 
Атасы Төрөкул Айтматов кат сабаты эрте жоюлган, Олуя атадагы  орус мектебинде окуган, отузга чыга элек жатып мамлекеттик кызматтарда иштеген, өз мезгилинин белгилүү инсандарынын бири болгон. Атасы тагдыры татаал да, тарбиялуу да инсан катары жашап, тестиер кезинде айрылышкан уулунун эскерүү дүйнөсүндө шарапатту из калтырат. Бала-Чыңгыз анын кайырчыларга адамкерчиликтүү мамиле кылганын, сурамчы-тилемчилерге акча берип жүргөнүн көрүп өстү. «Бир ирет атам менен Анжиянга жөнөдүк - жазуучу 1934-жылдагы окуяны ушинтип эскерет,-мен үчүн бул сапар унутулгус окуя болгон. Анжиян-ошол кездеги Фергана өрөөнүндөгү эң ири шаарлардын бири эле. Жол аябай узак болду. Биз улам-улам тыныгып, анан кайра жүрүп отурдук. Жол ката көп адамдар атам менен бир нерселерди сүйлөшүп, андан кеңеш сурап жатышты. Элдин жашоо жагдайы ушунчалык аянычтуу, оор мезгил эле. Кандай гана суроолор берилсе да, атам алардын баарына үмүттөндүрүүчү жоопторду берип, кеңешин айтып отурду. Көпчүлүк калк ал кезде жаңы жашоонун түпкү маңызын түшүнө албай, ара жолдо арасаат турган. Колхоздоштуруу мына ушул маселени чечмек. Жалгыз үмүт ушул жамаатташтыруу жагында болгону менен турмуштун оор шарты элдин белин бекем кысып, ныгырып жаткан. Ошол кыйынчылыктын баары бир адамга, акылдуу, активдүү, ар дайым чаалыкпай иштеген атама жүктөлгөндөй…»
 

Мына ушул окуя-эпизоддон Төрөкул ата катары уулу Чыңгызга эзелтеден бери келаткан ата-баба салты, жер таанытуу, саякаттоо милдетин аткарганын көрөбүз. Мейли ал Ферганабы, Анжиянбы же Фрунзе шаарын көрсөтөбү, же Москва шаарында ээрчитип жүрөбү, мына ушулардын баарында атасы Төрөкул уулун эртелеп эл-жер таанытууга аракет жасайт. Бул болуп өткөн окуялар, ата-бала саякаты «Эрте келген турналар» повестинде кайра жаралып, сүрөткердин чыгармачылыгында жандуу боёктор менен көрсөтүлөт. Төрөкул менен Чыңгыз ата-бала изилдөөгө барса, аталган повесттеги ата-бала Беккул менен Султанмурат Жамбулга барат. Турмушта да, көркөм чыгармада да башкы көңүл ата балага жер жана эл таанытуусу, турмушка даярдоосу менен байланышат.
Болочок жазуучунун калыптануусундагы дагы бир маанилүү учурөбул согуш мезгили. Ал өспүрүм курагынын эң оор күндөрүн мындайча баяндайт: «Мен бул жумуштан оңбогондой оор азап чектим. Колхоздун катчысы жана салык топтоочу болуп иштеген күндөрүм менин жашоомо көп тажрыйба жыйнап берди. Согуш кезинин окуялары ушунчалык бир жанды ачыткан жан үрөйдү учурган окуялар эле. Балалык баёо жан-дүйнөм менен мен ошол кайнаган окуялардын-үрөй учурган коркунучтардын, адам чыдагыс азаптын, кишини эзген кайгынын чок ортосунда болгом. Ушул көргөн-билгендеримден таасир алып алгачкы повесттеримди жаздым. «Жамийла», «Бетме-бет», «Саманчынын жолу» «Эрте жазда келген турналар», «Гүлсарат» деген чыгармаларым ошол жылдардын сабактарынан улам келип чыккан. Булардын баары менин балалыгымда өз башыман өткөргөн оор күндөрүмдүн элестери. Ошолордун көркөм чагылдырылышы.»

Ч.Айтматовдун балалык күндөрүнө таандык урунтту окуялардын көбүн эсе аңгеме, повесть жана романдарынан окуп түшүнө алабыз. Ал эми өзүнүн балалыгын, андагы көргөн кыйынчылык азап-тозоктуу күндөрүн «Манас атанын ак кар, көк музу» менен Стамбул шаарынан чыккан «Балалыгым» аттуу автобиографиялык аңгеме маегинен кеңири таанышабыз.

«Жазуучунун балалыгы тууралуу бул баян документалдык негиздүүлүгү менен жана көп жыл өткөн соң кайра эске түшүрүүсү менен кызыктуу жана бул материалдар сүрөткердин көркөм чыгармаларын дагы тереңирээк аңдап билүүгө, Ч.Айтматовдун дүйнөсүнө дагы арылап сүңгүп кирүүгө жардам берет. Сүрөткердин эскерүүлөрү жеке анын тагдыр-таржымалынын гана баяны эмес, анда элдин тарыхы, этнографиясы, этнопедагогикасы, дипломатиясы, психологиясы, кыскасы, бүтүндөй турмуш-тиричилиги камтылган, анын баарынын ортосунда туу казык сыяктуу болочоктогу улуу жазуучу турат.»
 – деп айтматовтаануучу А.Акматалиев эң туура билдирген. Чындыгында эле жазуучунун балалыгынан, бала катары анын балалык турмуштун жаркыраган жашоосун көргөн учурларына көп деле күбө боло албайбыз. Анын балалык турмушу күтүү, жоготуу, ачарчылык, жаш курагына туура келбеген ат көтөргүс кызматтарды аркалаганына гана күбө болдук. Жазуучуну ушундай оор турмуш өз чеңгелинде бышырып, кичинекейинен турмушка каныктырып, жашоонун ачуу-татуу даамын эрте таттырды.

Мына ушул сыяктуу көрүнүштөр чыгармаларына да эң негизги тема болуп, өз балалыгы аркылуу тагдыры ар кыл балдардын образын түздү.
Экинчи параграф «Ч.Айтматовдун аңгеме, романдарындагы бала жана балалык темасынын ээлеген орду, анын функциясы» деп аталып, анда жалпы эле Ч.Айтматовдун чыгармаларында жаш муундарды тарбиялап өстүрүүнүн зор мааниси катары кичинекейинен баштап аларды сергек, жан-дүйнөсүн тунук, турмушта боло турган тоскоолдуктарды жеңе билгендей, ата-бабалардын салт-санаасын урматтап сыйлагандай кылып тарбиялоону коомчулукка эскертип туруу негизги максаты болгондой учурларга учкай токтолуп өттүк. 


Ч.Айтматов өзүнүн аңгеме, повесттеринде балдар маселесин көтөрүп жана аларды чыгармаларында башкы образдар менен эриш-аркак алып жүрүү аркылуу мезгилдин, коомдун, ошол учурдун талабын өз ичине камтып, алмустактан бери келаткан адам баласы менен турмуш ортосундагы күрөш, адам менен табияттын гармониялык байланышы, балдардын психологиялык ой-жүгүртүүсүн, автор өз башынан кечирген жашоонун оорчулугун, ар бир чыгармасында реалисттик жол менен кошо камтып, турмуш чындыгын окурмандарына сунуш кылат.


Жазуучу Ч.Айтматов балалыгы тууралуу «Литературная газетанын» кабарчысы В.Коркин менен диалогунда мындай дегени бар: «Адам мүнөзүндөгү прагматизм, рухий жармачтык, жүрөксүздүк, ойдун мажирөөлүгү сыяктуу сапаттардын негизинде эмне жатат? Албетте, балалыктын жардылыгы, кунарсыздыгы. Эгер адам өспүрүм же тестиер кезинде, же андан да мурдараак бүткүл өмүрү-өткөн чак да, келечек да даана ачылган адам рухунун бийик сересин жана эң бир толкундатуучу улуу мүнөттөрүн башынан өткөрбөсө, андан чыныгы личносттун өсүп чыгышы кыйын».

Ошон үчүн баланы тарбиялоодо аны аяп же эркелетүүнүн ордуна анын балалык тунук сезимин, жан-дүйнөсүн түшүнүп, ошого жараша мамиле кылуу керек. 

“Менин алгачкы чыгармачылык чыйырым” деп автор өзү белгилеген «Бетме-бетте» сүрөткер согуштан качкан Ысмайылдын образынын терс тарабын окурмандарга ишенимдүү жаратуу үчүн Тотойдун балдарынын көз алдыга тартылган аянычтуу бир окуясын даана, таамай сүрөттөгөнүн билебиз. Асантайдын «уюбуз тууса ууз жейбиз, кичинекей бөбөккө да алып келип берем ээ» деген таттуу тилегин таш каптырып, чиедей болгон жаш балдардын ырыскысына кол салып, келечектеги жашоонун үлбүрөгөн үмүтүн тутантып турган жалгыз уйдун уурдалышы, алыскы кан күйгөн согуштун каары эмес ошол өзүлөрү жашаган айылдагы бир уурунун кесепетинен жан дүйнөлөрүндө кансыз согуштун пайда болушуна ким жооп бермек. Буга жооп эртең эмес, кийин эмес, дал ошол учурда керек болуп жатты. Себеби, балдардын жан дүйнөсүн оорутуп аларга ошол учурдун чындыгын ортого салуу өтө оор. Бала үчүн жакшы жооптун гана болушу керектей. Ушул кичинекей эпизод аркылуу автор балдардын боорукерлигин, баёолугун, тазалыгын, ишенчээктигин жана ошол тазалыкка доо кетирүү кылмыштардын эң ооруу чеберчиликте чагылдырган. Балдар психологиясы, проблемалары камтылган турмуш чындыгы, балдардын жаш өзгөчөлүктөрүнө ылайыкташкан эпизоддор жазуучунун чыгармаларындагы эң кучтүү моменттердин бири болуп саналат. Мындай көрүнүштөр Ч.Айтматовдун балдардын образы камтылган чыгармалары аркылуу далилденди. Жазуучу балдардын психологиялык абалын ачып берүүдө ал тургай байыркы ата салттарын жаңы турмуштук талап менен айкалыштыра кароо ыкмасына да кайрылган. 


Алгачкы эле чыгармаларынан баштап Ч.Айтматовдун көркөм дүйнөсү сынчылардын көңүлүн өзүнө бура алган. Болгондо да кыргыз адабиятчы-сынчылар  тарабынан эмес, башка улуттук адабиятчы- жазуучулар тарабынан болуп, жазуучунун көркөмдүк деңгээлинин бийиктигине аброй алып келе баштаганы- жазуучунун сыймыгы. Анткени, алгачкы чыгармаларынын бири болгон «Жамийла» повестиндеги баёо, ишенчээк, бардыгын кандай укса ошондой кабылдаган Сейиттин образынын Жамийла менен Даниярдын ички жана сырткы дүйнөлөрүн баяндоосу аркылуу ачылып жатышы бала каарманга тиешелүү өз жүгүн милдеттендирип турат.


Согуш темасын бүткүл адамзаттык маселелер менен айкалышта караган Ч.Айтматовдун чыгармаларынын дээрлик көпчүлүгүндө балдардын образы борбордук, чечүүчү образдардан. Согуштун айынан бул дүйнөнүн түмөн түйшүгүнө эрте аралашкан балдардын бири катары жазуучу да түйшүктүн баарын өз жон териси менен сезип, өзү да башынан өткөргөн. Мисалы, «Бетме-бет» повестинде согуштун азап-тозогу уюн уурдаткан Тотойдун балдары аркылуу мүнөздөлүп өтсө, «Эрте келген турналар» повестинде башынан-аягына чейин согуш жылдарынын турмушу балдар аркылуу ачылып олтурат. Чыгарманын башынан аягына чейин согушка тынчтык, жашоо үчүн болгон күрөш кеңири планда астыртан карама-каршы коюлат. Согушка жөнөп жаткан балдардын үй алдындагы бактарды отундукка кыйып жаткандары жана аларга айыл өспүрүм балдарынын жардамдашып жаткандары, кыйылып жаткан бактардын көрүнүшү согуш талаасында окко учуп жаткан жоокерлердей элес берип, автордун согушту диалектикалуу чагылдыруудагы чеберчилигине эң сонун далил боло алат.

«Чыңгыз Айтматовдун бала жана балалык темасына кайрылуусу, менимче, жер шарындагы бардык тазалыктар менен сулуулуктардын жарык башатына кайрылгандай табигый жана зарыл болгон. Мына ошол биринчи башаттарга кайрылбаса чыныгы жана чоң сүрөткер үчүн адамдык, ал адамдар арасындагы мамилелердин гармониясы жана сулуулугу үчүн талыкпас күрөш ишке ашпайт болчу. Ал жазуучунун милдети адамдагы сулуулукту сактап, туруу гана эмес, аны андан ары көбөйтүү да болуп саналат эмеспи,»
 – деп жазат адабиятчы В.Вакуленко. Мына ушул өңүтүнөн алып караганда Ч.Айтматов балдар аркылуу коомдун нравалык түзүлүшүн, өзүнүн чыгармаларындагы каармандары-балдар аркылуу, айрым адамдардын рухий жардылыктын көрсөтүү жана ошол жардылыктан алып чыгуунун бирден-бир жолу катары эзелтеден бери келаткан ата-бабалардын салт-санаалары экендигин кийинки муунга айтып берет. Көркөм адабият аркылуу алынып жаткан жаңы түшүнүктөр менен элестердин мазмунун жаштарды тарбиялоонун негизги милдеттери жана максаттары менен алгылыктуу мүнөзгө жетишүү өзгөчө сүрөткерлерден камкордукту, жоопкерчиликти талап кылат. Эгерде талаптагыдай боло турган болсо чыгармадагы окуяны, болуп жаткан көрүнүштөрдү өздөштүрүү балдар үчүн оңой жана анын тарбиялык мааниси таасири да жемиштүү болот.
Ч.Айтматовдун чыгармаларында балдар тагдырын жүрөгү аркылуу өткөрүп, алардын жер үстүндөгү азап-тозокторунан, кайгы-кубанычынан айланып өтө албады. Алар үчүн кандай кам көрүп, күрөш жүргүзгөнү менен өз тагдырлары өз баштарында турарын түшүндүрөт. Ал эми «Кассандра тамгасы» романында болсо туула турган наристенин келечеги кандай боло турганы ойго салат. Уюн уурдаткан Тотойдун кичинекей жетимдеринен тартып, согуштун каардуу алааматына туш болгон Султанмурат менен Сейиттин, ата мээримине зар болуп өз аталарын бир көрүүнү көксөгөн Авалбек менен аты жок баланын, жалгыз тамчы суунун азабына кабылган Кирискинин, жаратылыш, жан-жаныбарларга карамүртөздүк менен мамиле кылган Базарбайдын айынан өлүмгө дуушар болгон карышкырдын бөлтүрүктөрү менен Кенжештин тагдырлары эмики төрөлө турган балдардын башына келбесе экен деген суроолор жан дүйнөсүн кысымга алат. «Канткенде адам баласын алдыдагы кыяматтан, алааматтан сактап калуу керек?» – деген маселени негизги тема кылып козгойт. Эгерде мында көрүнүштөр кайрадан кайталана бере турган болсо адам баласы өткөндөгүдөй кыйынчылыкка туруштук бере алабы? – деген суроолор тынчтык бербей Филофей аркылуу Рим папасына кайрылган катында Кассандра эмбрион эмне үчүн төрөлүүдөн, өз эрки менен жашоодон баш тартып жатат? Алар эмнеден коркушат? Алар бүгүнкү адам баласынын башындагы заманга жараша татаалдашып кеткен азап-тозокторду көргүлөрү келбейт, адамдар басып өткөн жолдогу жазуучу белгилеп кеткен бир канча сандагы глобалдуу проблемалар коркутат. Ошондуктан алар турмушка келбей жатып өзүлөрүнө, эмбриондорго, көңүл бурулушун талап этет. Мындай талаптарды коюуга Ч.Айтматовдун башка аңгеме, повесттериндеги жетим-жесирлик, жетишпестик сыяктуу адам баласынын башындагы оор тагдырлар түрткү болот. Ошондой тагдырды эне мээримин көрбөй, эне жытына зар болуп чоңойгон кичинекей таштанды болуп «крыльцого» ташталган Андрей Крыльцов да башынан өткөрдү. Мындай тагдырга кабылышына согуш чоң таасирин тийгизген.
Ч.Айтматов кассандра-эмбрион аркылуу-келечектеги кичинекейлердин тагдыры кандай болоорун, аларды эмне күтөөрүн, эгерде дүйнө коомчулугу менен катар өз жашоо-турмушубуздун нугун таза жана ыймандуу жашоого бура албасак анда өткөн турмуш катаалдыгын көргөн ошол азаптан кутула албастыгын алдын-ала эскертет.

Албетте, эненин бетине түшкөн эмбриондун белгиси, бекер белги эместир. Ал белги төрөлө турган балаңды жетим калтырбай, ата мээриминен ажыратпай, согуш жана башка алааматтарга кабылтпай жакшы жашоо үчүн аларга камкордук түз деген белги.

Ч.Айтматов жашоонун кандай оорчулугу болбосун ал сөзсүз кичинекейлердин жүрөгү аркылуу өтөөрүн бир топ чыгармаларында баса белгилейт.

Жыйынтыктап айтканда бала дүйнөсүнүн тазалыгы, ак ниеттүүлүгү, аруулугу ар бир чыгармасында адилеттүүлүк менен чечилип, кичинекей каармандарды гана эмес аларды тарбиялоочуларды да адилеттике чакырат. Жазуучу Г.Коркинге берген интервьюсунда: «–Балалык кезиңизден өздөштүргөн кайсы сапат сиз үчүн өмүр бою кымбат?» – деген суроосуна  «Адилеттүүлүк. Өз тажрыйбамдан ушундай бүтүмгө келгенмин: адамдагы бардык оң сапаттар башкы нерсе болгон адилеттиктен башталат.»
 – деген сөздү айткым келет.
 “Ч.Айтматовдун повесттеринде нравалык-эстетикалык проблемалардын чечилишинде бала каармандардын идеялык-көркөмдүк функциясы” деп аталган II главада жазуучунун аңгеме, повесть жанрындагы чыгармалары талдоого алынуу менен катар, жазуучунун чыгармачылык индивидуалдуулугун, чеберчилигин талдоого багытталат. 

Бул главанын «Бетме-бет: качкындын эгоизми менен балалык тазалыктын бетме-бет келиши» деген биринчи параграфында Ч.Айтматовдун өз көзү менен көрүп, өзү аралашып башынан өткөргөн турмуштун оор кырдаалдары, чыгармачылыгында бирден-бир темага айлангандыгы жана өспүрүмдөрдүн каармандык сүрөттөрү анын балалыгы аркылуу чыгармаларында чагылдырылгандыгы чечмеленет. 

Ал эми азыркы объективге алына турган чыгармасы «Бетме-бет» повестиндеги негизги окуялар согуш учурундагы катаал күндөрдөн алынат. Биздин милдет балдар жана балалык темасына гана кайрылуу болгондуктан аталган чыгармадагы кичинекей, чакан жана таамай берилген бир эпизодго кайрылабыз. 
Повестте жаңыдан гана баш кошкон бактылуу жубайлардын жашоосу согуштун башталышынан улам бузулат. Υйлөнгөндөрүнөн бир аз убакыт өткөндөн кийин Ысмайыл аскерге чакырылат. Башка бардык жаштар сыяктуу эле үй-бүлөсүнөн айрылуу ал үчүн да оңой болгон жок. Аскерге кеткенде төрөлгөн баласын да сагынгандыктан жана фронттун чыныгы жүзүн көргөн Ысмайыл түн жарымында качып үйүнө келет. Сейде да Ысмайылдын туура эмес иш кылганына каршы болбостон, тескерисинче кубаныч менен кабыл алат.»
 
Адегенде уйдун уурдалышы окурмандар үчүн табышмак сыяктанат, себеби, Ысмайылдын мынчалык ишке бараарын эч ким күтпөйт. Качан гана түн ката эшикти такылдатып үйгө кирген Ысмайыл колуна кармап турган бир нерсени былк эттире жерге таштаганда, чочуп кеткен Сейденин колуна жумшак эттин урунушу жүрөгүн болк эттирет. Мына ошол учур Сейденин жүрөгүн муздатат. Ысмайылдын мындай ишке барышы согушта баатырдык көрсөтүп курман болгон Байдалы экинчи жолу өлгөнгө тете иш болду. Уурулук кылган Ысмайылга Сейде биринчи жолу катуу тийди:

«–Сен белең? – деди заматта тамагы кургап, буула калган Сейде.

–Чш! Унчукпа!...

–Ушул жетимдердин кешигине кол салганча өзүбүздүн кунаажынды союп алсаң болбойт беле?»
 – деп Сейденин жетимдерге боору ооруганын, ошол эле учурда Ысмайылдын адамгерчиликтен таптакыр кеткен ишин жек көрүшүн автор ушу кичинекей эпизод аркылуу окурмандарга түшүндүрүп сүтсүз калган балдардын кийинки тагдыры ар бир окурманды ойго салат.

Экинчи параграф «Жамийла: өспүрүмдүн романтикасына чайынган сүйүү баяны» деп аталат. 
«Жамийла» повести Жамийла менен Даниярдын ортосундагы бардык мамилелер чыгарманын толук сюжети башынан аягына чейин жаш художник Сейиттин талдоосу аркылуу ишке ашат жана чыгармадагы негизги каармандардын бири да ошол Сейит өзү.


Ч.Айтматов эл башына келген оор турмушту ачып берүүдө айрыкча согуш темасына кайрылганда негизги каармандары же каармандарынын составына балдарды кошуусу, аларды актуалдуулукка айлантышы бекеринен эместир. Анткени бала жан дүйнөсүнүн тазалыгы, аруулугу менен көз чаптырып жашоо турмушка балдардын кыял-жоруктары аркылуу карайт. Себеби, дүйнө түзүлүшү ар кандай болгону менен баланыкындай тазалык, чынчылдык бар экенин жакшы түшүнөт. Ошону менен катар балдардын психологиялык ар түрдүү чектерин, өлчөм жана түшүнүктөрүн ачып берет. Эң башкысы адам баласын эмгекчилдикке үндөп, эмгек кыйынчылыктары аркылуу сыноого салат.
Чындыгында балдар дүйнөсү өтө татаал, өтө назик, баёо экендигин түшүнгөн жазуучу аталган чыгармасында Сейиттин образын бекеринен жаратпаса керек. Бул туурасында С.Закирова мындайча оюн билдирген: «Ч.Айтматов бала портретин жазуудан тажабай ырахат тапкан, бала деген ысымды кайсы көркөм чыгармасында болбосун, даңазалап, даңктаган, суктанып мактагандан тажабаган кең пейил жазуучу.»
 
Жазуучу Сейтитти бала катары карабай ошол учурдун жоопкерчиликтүү инсан катары карайт. Жада калса Жамийланын араба айдашына каршы болуп жаткан апасы Сейиттин сөзүнө макул болуп унчукпай калат. Кыргыз элинде, кыргыз үй-бүлөсүндө эркектин сөзү дайыма чечүүчү ролго ээ болуп келген, кандай маселе болбосун эркектин айтканы ишке ашырылган. Сейит кичинекей болсо да согушка кеткендердин ордун басып турат. Кайниси катары Сейиттин кошо жанында жүрүшү, бул салт– жеңе менен кайнинин бирге жүрүшү ар дайым элдик жөрөлгө боюнча иштин оң жагына чечилүүчү нерсе болгон. 
Жыйынтыктап айтканда, жазуучу «махабат тууралуу эң сонун баянын» (Л.Арагон) кыргыз үй-бүлөсүнөн адам баласына жат болгон салттык көрүнүштөн, өзүн-өзү зордоо кыянатчылыгынан же эскилик тушаган «патриархалдык» кыйноодон алып чыкты. Ошондой эле согуш күндөрүндөгү коомдук турмушта негизги күчтөр аялдар жана балдар болуп калгандыгы, алардын ар кандай оор иштерде талыкпай эмгектенген эрдиктерин даана жана ачык сүрөттөп берет. Согуш күндөрүндөгү оорчулуктардын айрыкча балдарга тийгизген таасири Сейит аркылуу түшүндүрүлүп, жазуучунун балалык жана өспүрүм кездеги таасирлери биз талдоого алган повестке сиңирилип өзгөчө маанилүү жактары тартууланат.
Үчүнчү параграф «Эрте келген турналар: согуш жана балалык » деп аталган. Жазуучунун чымырканган чыгармачылык изденүүлөрүнүн жемиши катары өтө жаңыча чыккан «Ак кемеден» кийин бул повесть окуучуларга баштагы алтымышынчы жылдардагы Ч.Айтматовду кайрадан ачкандай болду.

Айтматовдун бул повестинде каармандар өзүнчө бөлүнүп турат. Мында автордун эрки, калемдин учу менен түзүлгөн эмес, турмуштун өзүндөгүдөй жаш өспүрүмдөрдүн элеси тартылган. Өзүнүн тартылган образдык милдетине карабастан, кийинки мезгилге чейин айрым чыгармаларда каармандардын көпчүлүгү жосундуу-нарктуу жүрүп, өз орду менен сүйлөп, өзүн акылман ойчул акылман катары көрсөткөндөрүн деле байкап жүрөбүз. Ал эми бул повестте, анын каармандарында андай жасалмалуулук, курч чечендик кездешпейт. Каармандардын өзүнчө тили, өзүнчө мүнөзү жана өзүнчө аткарган милдеттери бар.


Султанмурат өткөн-кеткенин ойлоп кыялга батып тунжурап отурган кезде «Терезеден үйлөгөн шамалга Султанмураттын оң капталы муздагандан муздап барат. Кашекке тийген шамалдын ышкырыгы кулак түбүнөн ызылдайт. Бирок чыдабаска чара жок. Инкамал апай аны атайы отургузган. «Балдардын арасында тирикарагы сен эмессиңби, чыдаарсың», – деген. Суук түшө электе бул орунда Мырзагүл отурчу, аны Султанмураттын ордуна көтөргөн. Аэрге мынчалык суук жетпейт. «Мырзагүлдү деле жаныма калтырып койбойбу, терезе жакка мен эле олтурбайт белем,» – деп Султанмурат ичинде сызып калган. Бир партада жанаша отура беришмек. Эми танаписте жанына отурса манаттай кызарат. Башкалар менен ойноп жүргөнү, а Султанмурат барса эле кызарып, качып кетет. Артынан кубаламак беле. Анда балдар ого бетер күлбөйбү. Баарынан береги чунак кыздар саал эле болсо: «Султанмурат + Мырзагүл = эки ашык» деп кагаз жазып, партадан партага таратат. Башынан Мырзагүл тартынбай жүргөндө отура беришмек, минтип сөз да чыкмак эмес…»


Келтирилген үзүндү акты-караны жаңыдан таанып келаткан, турмушка эрте каныккан, антсе да айтканын кантип ишке ашыраарын алдын-ала түшүнгөн, тиричиликке ой жүгүрткөн Султанмураттын ички сезиминен кабар берет. Баарынан да ушул кичинекей мисалдын өзүндө согуш учурундагы кыргыз айылынын жана суук бөлмөдө сабак окуп үшүп отурган жаш балдар, кыздардын реалдуу турмушу жатат. Аны менен бирге класстагы кыздардын эң сулуусу, эң эстүүсү Мырзагүлгө болгон балалык сезиминин ойгонушу Султанмураттын ой-кыялын андан ары ала качып өзүнөн-өзү чоң жоопкерчиликти жүктөгөндөй болот. Муну автор эң туура көрө билген.
Чыгарманын аягында Султанмурат атынын өлүмүнөн кийин, жанына караан болоор жан жок болуп турганда ичи-ичине кабышып желип, жортуп талаа карышкыры келе жатканын көрөт. Күтүлбөгөн жерден жамандыктар биринин артынан бири чыга келет. Чабдардын жүгөнүн колуна орой кармап беттешүүгө оңтойлонгон баланын образы согушта душман менен салгылашып, бетме-бет келген фашист менен кармашка чыкчудай оңтойлонгон жоокер ата сыяктанат. 

Демек, Султанмурат, ата колунан бата алып, анык ишин улаган бала гана эмес, алардын орун басарлары-бүгүнкүнүн-эртеңкинин коргоочулары.

Автор карышкырды атайын повесттин идеалдык концепциясына ылайыкташтырып, каракчыларды «адам карышкыр» менен айбан карышкырды биринин артынан бирин паралелль сүрөттөйт.

Жыйынтыктап айтканда «Эрте келген турналар» повестинде адамзат мүнөзүндөгү сапаттарды Улуу Ата Мекендик согуш мезгилиндеги эл башына кыйынчылык түшүп мүңкүрөткөн кыйын шартта, кысталыш учурду сыноого алып көрсөтөт. Ата-Мекен, эл-жер үчүн согушка аттанып кеткен аталары, агаларынын ордун жоготпой алардын ордун басып, алар кылчу иштерди көптүк менен аткарган Аксай десанттары деп аталган Султанмурат баш болгон төрт баланын күжүрмөн эмгекчилдиги, эл камы үчүн салым кошуп эмгектенүүнүн ордуна карышкырчасынан кара курсактын камын гана ойлоп, жеке мүдөөсүн илгери сүргөн көрпенделердин таш боордугу сүрөттөлөт. Ошону менен катар повестте эстетикалык-этикалык, философиялык-психологиялык көз караштар, проблемалар көтөрүлүп, аны оор шартта, оор кырдаалда кыйынчылык мезгилде өзүнүн атуулдук милдетин туура түшүнгөн Аксай десанттарынын, анын ичинде Султанмураттын - өспүрүм курактагылардын айланасына алып келиши Ч.Айтматовдун реалисттик жана гуманисттик күчүн дааналап турат.

Төртүнчү параграф «Делбирим: адилет чечимдин ээси-Самат» деп аталып, журналист жигиттин Ильяска жана Бектемирге кезигишүүсү аркылуу, алар менен болгон дил сыпатында жазылып, эки эр азамат адамдын, Аселдин чиелешкен тагдырларынын түйүнү кичинекей каарман Самат аркылуу чечилгендиги жөнүндө сөз болмокчу.
Чыгарма «пролог» менен башталып, анда Нарында жүргөн журналист жигит шашылыш Фрунзеге чыгып май куюучу жайда машинасына май куюп жаткан шоопур жигиттен Балыкчыга чейин ала кетүүсүн суранганы, аны ала кетүүгө шоопурдун макул болгону күндөрдүн биринде, кайрадан журналисттик иши менен Памирге поезд менен бараткан учурунда Тамбурда сигарет чегип жаткан жигиттин бир учурда Нарындан кезиккен шоопурга экинчи жолу жолугушуусунан кабар берип «Шофердун баяны» менен башталат.

Ал баянда Балыкчы шаарынын автобазасында шоопур болуп иштеген Ильястын башынан өтөргөн окуясы Асель экөөнүн таанышуусунан баштап үй-бүлө куруп Самат аттуу балалуу болушкандары жана Ильястын кетирген кемчиликтери сүрөттөлөт.

Ч.Айтматов Ильяска бир кездеги колундагы бакытын баалай албагандыгын аңдатып, кетирген кемчиликтерин айкын сездирет, өкүндүрөт. Ал кемчилигинин аягы өз баласы Саматты бооруна тарта албай «мен сенин атаң болом» деген сөздү айтуунун өзү оорго туруп Саматтан кол жууп олтурат.

Повесттеги адам турмушунун коомдук турмуш менен болгон өз-ара карым катышы, байланышы биз сөз кылып жаткан чыгармада кенен ачылат. Бала табиятынын баёо, тазалыгы, сезимталдыгы жогорку планга көтөрүлүп «бала тапкандыкы эмес, баккандыкы», мээримин төгүп аталык камкордугун көрсөткөндүкү экенинде талаш жок экенин далилдеди. 
III глава «Социалдык философиялык проблемалардын көркөм интерпретацияланышындагы балдардын образы» деп аталат. Биринчи параграф болсо «Ак кеме: бала-коомдук катачылыктардын курмандыгы» деп аталып, баланын ишенчээк, ак ниет мүнөздөрүнө, кыял-жоруктарына коомдун карама-каршы турган терс көрүнүштөрү эриш-аркак сүрөттөлүп, адам баласынын жан-дүйнөсүндөгү таза сезимдер кыянаттыкка эч качан жеңилбестиги далилденген. Бала катаалчылыктын курмандыгы болгондугу жөнүндө сөз болмокчу.

«Ак кемедеги» Бала – адамзаттын балалыгын элестеткен символикалуу образ. Повестте жашоо-тиричилик, социалдык-нравалык драма катары каралат. Автор адамдын кадыр-баркы, абийири жөнүндөгү пас түшүнүктөр үстөмдүк кылган көр тиричиликтин тумчуктурган караңгы дүйнөсүнө алып кирет. Мындай нравалык атмосферада абийирдин негизи болгон тазалык, тунуктук (Бала) жашоосун токтотот. Майрык-Чаар жез кемпирдин айтканы чыныгы турмушта дагы бир жолу дадилденет, «адамдын арамдыгы жеңет». Ата-бабалардын сөзү, насааты урпактардын дилинен эчак өчөт. Чыгармада катаалдык, зомбулук Орозкулдун образында персоналдаштырылат. Чыгарманын фиолсофиялык жыйынтыгы – азыркы адамдын социалдашуусу анын рухий жашоосун токтотуп, адамдагы адамдыкты сактоо үчүн рухий таяныч издөө.

Мүйүздүү Бугу-Эне жөнүндө баланын ишеним идеяларын калыптандырган Момундун маралдарды өз колу менен атууга аргасыз болуп, өзүнүн карманган позициясынан кайра кайтып, баланын суроосунун жоопсуз калышы анын жан дүйнөсүнө, ишенимине тескери таасир берип кайра толгус, кайра бүтөлгүс кыйроо салды. Бирок, баланын жан-дүйнөсү таза, адилет бойдон кала берди. 

Жалпы жонунан жыйынтыктап айтканда Ч.Айтматов ушул «Ак кеме» повестинде адам менен жаратылыштын ортосундагы эзелтеден келаткан табыгий катнаш менен алардын ортосундагы бир бүтүндүү карым-катыш маселелерин чагылдыруу менен бирге ата-бабаларыбыздан бери келаткан элдик педагогиканын күчүн, азыркынын адамынын инсандык сапатын калыптандыруучу асыл баалуу зор башат экендигин зор чеберчилик менен чагылдырып туюндурган. Акыйкатында баланын өз Ак кемесине-идеалына сүзүп кетиши повесттин негизги түйүнүн чечип, негизги пролемасын аныктап келечек муундарына табышмактын жандырмагын ачып кетти. Баланын образы кийинки муундун келечек тагдыры үчүн улуу муундардын өз жоопкерчилигин сезе билүүгө чакырык болуп калмакчы.
Жазуучу жер үстүндөгү бардык көрүнүштөргө баланын көзү менен карап, алардын таза, татынакай, ишенчээк болушун өз жүрөгүнөн өткөрүү аркылуу өз тазалыгын келечектеги жаштарга мурас катары калтырат. Ал тазалык жан-дүйнө мурасын «Ак кеме» повестинде кенен түшүндүрөт.

«Бала жүрөгү арамдык менен кыянатчылыкты кабыл кылбады, балык болом деп сүзүп кеткениңен мен ушуну билдим. Эми менин көңүл жубатарым да ушул.  Бир жарк этип, чагылгандай жашап өттүң. Чагылганды Көк теңир чагат. Көк түбөлүктүү. Менин көңүл жубатарым ушул.

Дагы бир көңүл жубатарым: адамдагы балалык абийир дандагы түйүлдүк сыңары. Түйүлдүгү жок дан өспөйт. Бу дүйнөдө кандай күндү баштан кечирбейли, бирок адам туулуп-өлүп турары чын болсо акыйкаттык түбөлүк жашаары чын…»
,-деген оптимисттик жыйынтык чыгарманын борбордук идеялык-эстетикалык концепциясын түзөт.
Экинчи параграф «Деңиз бойлой жорткон Ала-Дөбөт: жаңы муунга кам көрүүнүн бийик үлгүсү» деп аталып, анда нивхи элинин жашоо-турмуш, каада-салтын чагылдырган повестте ата эненин, баланын бири-бирине болгон ысык мамилеси, биологиялык инстинктен аң сезимдүү, рухий чындыкка өсүп жетилген муундар ортосундагы байланыштын күчтүү рычагы катары бааланат. Ооба, жазуучу өзү белгилегендей «Деңиз жээгинде жашап, тиричилик кылуу алда канча кыйын». Бул элдин психологиялык ал-абалына жараша тамак-аш табыш үчүн деңизге жасаган ар бир кадамынын өзүчө иштелип чыкккан рухий эрежелери бар. Нивхилердин эрдигинин башаты – алардын нравасында адам катары өз алдынчалыгында, кайыкты таштап кетүүгө эч ким аларды үгүттөбөйт, ар кимиси өз эрки менен кетет. Ушунусу менен алар Баланы – жашоону сактап калышат. Чыгармада башка улуттар сыяктуу цивилизациянын эч кандай таасирине жана үстөмдүгүнүн астында калбаган нивхи элинин эзелтеден сакталып келген каада-салтына баш ийүүсүндөгү нравалык атмосфера идеялдаштырылат. 

Ч.Айтматовдун аталган повести учурдун курч мүнөздөгү пролемаларын чагылдырган. Кириск аркылуу автор таза, ак жашоону терең, орчундуу маселе катары белгилеп баланын образы аркылуу бир эле жашоодо көп кырдуу маселелер ортого коюлуп өлүм менен өмүрдүн ортосундагы зор кармаштын түйүнчөктөрү чечилет. 

Бекеринен Кирискини кайыкчандар менен чоң деңизге, чоң турмушка салган жок. Албетте, наристелер, жаштар келечектин ээлери жалпы адам баласынын укум-тукумун улачулар. Мына ушундай негизги адам генезисинин уюткулары кичинекейлерден башталып, алардын айлана-чөйрөгө, коомго болгон көз карашы, адамдар арасындагы таза мамилелер үчүн күрөшүү эртеңки турмуш үчүн кам көрүүнүн зарылдыгы экендигин автор жогорку деңгээлде ачып көрсөткөн.
Диссертациянын корутунду бөлүмүндө изилдөөнүн негизги жыйынтыктары жалпылаштырылды.

Биз диссертациялык ишибизди жазууда Ч.Айтматовдун балдар катышкан ар бир чыгармасына кайрылып, тематикалык тартипте карап, жазуучунун балалыгына саякат жасадык.


Жазуучунун балалыгы бала темасындагы чыгармаларынын негизги өзөгүн түзүп, балалыктагы көргөн-билгендерин чып-чыргасын коротпой реалисттик чеберчиликте колдонгондугун акырындап чечмелеп, талдап төмөндөгүдөй жыйынтыктарга келдик:
1. Чыгармалардагы бала каармандар  келечектин өкүлү катары сүрөттөлөт.

2. Балдар дүйнөсү али кирдебегендиги үчүн тазалыктын, аруулуктун, ак ниеттүүлүктүн жана жакшылыктын символу катары каралат.

3. Ч.Айтматов бала каармандардын жардамы аркылуу чоңдорду нукура тазалыкка жана жөнөкөйлүккө чакырат.

4. Жашоого бала каармандардын дүйнөсү менен кароо жазуучу үчүн, акыйкаттуулукту угузуунун бир жолу, себеби балдар калыс болушат.
5. Кичине балдар идеалдуу адамдын прототиби болуп эсептелет.

6. Балдарга каармандардын образына өтө жооптуу коомдук жүк жүктөлгөн. 
7. Ч. Айтматов чыгармаларында кичине балдардын образы аркылуу бир жагынан келечекте тынчтыкты, бейпилдикти кура турган жана өзүнүн маданий баалуулуктарына ээ болгон муундун негизин түзөт.

8. Ч.Айтматовдун чыгармаларында балдар өзгөрүүгө ийкемдүү, бирок түпкүлүктүү руханий баалуулуктарга, каада-салтка болгон көз-караштары өзгөрбөйт.

9. Ч.Айтматов жараткан балдардын образы аркылуу жаңы жана таза коомдун жаралышын көздөйт.

10.  Ч.Айтматов чыгармаларында балдардын образын ич дүйнөсүнүн тазалыгын эске алуу менен, жаратылыш менен адам коомунун ортосундагы гармониялык мамиленин идеялдуу үлгүлөрү чагылдырылган.
11.  Бала каармандар үй-бүлөгө, мекенге, жаратылышка жана жашоого болгон тунук сүйүүнүн башаты экендигинин көрсөткүчтөрү. 
12.  Ч.Айтматов чыгармаларында балдарды сүйүү сезими күчтүү жана оптимист каарман катары чагылдырат.

13.  Ч.Айтматов 50 жыл мурун эле (1960-жылдарда) бүгүнкү күндө дүйнөдөгү орчундуу маселе болгон “глобализация” жана “бир маданияттуулук” деп аталган дүйнө элдериндеги бир гана маданияттын үстөмдүк кылуу маселесин ошол убакта эле баамдап, аларды чечүүнүн жолдорун издеген. Бул маселеде өзүнүн маданий баалуулуктарына таянууга өтө муктаж жаш балдардын образы жазуучу үчүн эң мыкты мүмкүнчүлүк болгон.

14.  Ч.Айтматовдун чыгармаларынын негизин каармандар жана окуялар эмес, алардын ой-пикирлери түзөт. 
15. Ч.Айтматовдун чыгармаларындагы бала каармандар жакшылыктын, тазалыктын символу болуу менен бирге, алар коргоого муктаж, жамандыктардын терс таасиринен жабыр тартуучу катмар болуп эсептелет. 
16.  Ч.Айтматов чыгармаларындагы балдардын образын ачууда алардын ички дүйнөсүнө, психологиясына көбүрөөк маани берет. Ушундан улам  чыгармаларында каармандардын ички дүйнөсүнө көбүрөөк токтолгонун айтууга болот.

17.  Чыгармаларда бала каармандардын көркөм образдары катары өтө сезгич көрөгөчтүгүн, күчтүүлүгүн байкоого болот. Алар көрөгөч сыяктуу жашоодогу окуяларды көзөмөлдөп, чындыкка жана жакшылыкка жеткенге аракет кылышат жана  сүйүү, жан аябастык, дыйканчылык, мекенди сүйүү, чындык сыяктуу өзгөчөлүктөрү менен таанылат.

18. Ч.Айтматовдун жалпы чыгармачылыгына көз сала турган болсок, эне темасы козголгон жерде сөзсүз бала темасы кошо жүрөт же тескерисинче.

Ошентип, жогорудагы жыйынтыктарды эске алсак, Ч.Айтматов чыгармаларындагы бала каармандардын ролунда өзү да болуп, алардын жардамы менен сүттөй таза, жөнөкөй, өз маданий баалуулуктарына ээ боло алган, универсалдуу мааниде өзүнүн жашаган мезгилине жуурулушуп бириге алган урпактарды, келечек муундарды жаратууну каалаганын айтууга болот. Ч.Айтматов, бул жол менен улуттуулуктан универсалдуулукка, универсалдуулуктан «идеалдуу адамга» жетүүнү максат кылган.

Объект исследования: произведения Ч. Айтматова «Солдатёнок», «Лицом к лицу», «Джамиля», «Первый учитель», «Тополёк мой в красной косынке», «Ранние журавли», «Белый пароход», «Пегий пёс, бегущий краем моря», «Плаха», «Тавро Кассандры», и др. 

Цель исследования: описание и раскрытие темы ребёнка и детства в произведениях Ч. Айтматова, ее идеи и образа героев, а также показана способность автора к творчеству. 

Теоретическая и методологическая основа исследования: в диссертационной работе использовались поэтика произведений российских ученых, авторов, исследующих идейно-тематическую проблематику, литературно-теоретическое мнение критиков, а также были использованы труды ученых отечественной и тюркской литературы и работы исследователей по творчеству Ч. Айтматова. 

Новизна работы: данная работа является первым исследованием ребенка и детства в произведениях Ч. Айтматова. В работе сделана попытка раскрыть глубину описания писателя образа ребенка и через этот образ описать духовный мир писателя. 

Практическая значимость исследования: научные результаты исследования будут изданы в виде монографий и могут быть использованы в высших учебных заведениях при изучении произведений Ч. Айтматова и истории Кыргызстана. А также данная работа может быть полезной для учителей средних школ и любителей литературы.     

Novelty of work: the given work is the first research of the child and the childhood in Ch. Aitmatov's art. In work attempt to open depth of the description of the writer of an image of the child is made and in this image to describe an inner world of the writer. 

